
ಓಂ  ಶ್ರೀ  ಪರಮಾತ್ಮನೇ  ನಮಃ
ಅಥ  ಗೀತಾ  ಧ್ಯಾನ  ಶ್ಲೋಕಾಃ

ಓಂ  ಪಾರ್ಥಾಯ  ಪ್ರತಿಬೋಧಿತಾಂ  ಭಗವತಾ  ನಾರಾಯಣೇನ  ಸ್ವಯಂ
ವ್ಯಾಸೇನ  ಗ್ರಥಿತಾಂ  ಪುರಾಣಮುನಿನಾ  ಮಧ್ಯೇ  ಮಹಾಭಾರತಮ್  ।
ಅದ್ವೈತಾಮೃತವರ್ಷಿಣೀಂ  ಭಗವತೀಂ  ಅಷ್ಟಾದಶಾಧ್ಯಾಯಿನೀಂ
ಅಂಬ  ತ್ವಾಂ  ಅನುಸಂದಧಾಮಿ  ಭಗವದ್ಗೀತೇ  ಭವದ್ವೇಷಿಣೀಮ್  ॥

ನಮೋಽಸ್ತುತೇ  ವ್ಯಾಸ  ವಿಶಾಲಬುದ್ಧೇ
ಫುಲ್ಲಾರವಿಂದಾಯತಪತ್ರನೇತ್ರ  ।
ಯೇನ  ತ್ವಯಾ  ಭಾರತ  ತೈಲಪೂರ್ಣಃ  ಪ್ರಜ್ವಾಲಿತೋ  ಜ್ಞಾನಮಯಃ
ಪ್ರದೀಪಃ॥

ಪ್ರಪನ್ನಪಾರಿಜಾತಾಯ  ತೋತ್ರವೇತ್ರೈಕಪಾಣಯೇ  ।
ಜ್ಞಾನಮುದ್ರಾಯ  ಕೃಷ್ಣಾಯ  ಗೀತಾಮೃತದುಹೇ  ನಮಃ  ॥

ವಸುದೇವಸುತಂ  ದೇವಂ  ಕಂಸಚಾಣೂರಮರ್ದನಮ್  ।
ದೇವಕೀಪರಮಾನಂದಂ  ಕೃಷ್ಣಂ  ವಂದೇ  ಜಗದ್ಗುರುಮ್  ॥

ಭೀಷ್ಮದ್ರೋಣತಟಾ  ಜಯದ್ರಥಜಲಾ  ಗಾಂಧಾರನೀಲೋತ್ಪಲಾ
ಶಲ್ಯಗ್ರಾಹವತೀ  ಕೃಪೇಣ  ವಹನೀ  ಕರ್ಣೇನ  ವೇಲಾಕುಲಾ  ।
ಅಶ್ವತ್ಥಾಮವಿಕರ್ಣಘೋರಮಕರಾ  ದುರ್ಯೋಧನಾವರ್ತಿನೀ
ಸೋತ್ತೀರ್ಣಾ  ಖಲು  ಪಾಂಡವೈ  ರಣನದೀ  ಕೈವರ್ತಕಃ  ಕೇಶವಃ  ॥

ಪಾರಾಶರ್ಯವಚಃ  ಸರೋಜಮಮಲಂ  ಗೀತಾರ್ಥಗಂಧೋತ್ಕಟಂ
ನಾನಾಖ್ಯಾನಕಕೇಸರಂ  ಹರಿಕಥಾ  ಸಂಬೋಧನಾಬೋಧಿತಮ್  ।
ಲೋಕೇ  ಸಜ್ಜನಷಟ್ಪದೈರಹರಹಃ  ಪೇಪೀಯಮಾನಂ  ಮುದಾ
ಭೂಯಾದ್ಭಾರತಪಂಕಜಂ  ಕಲಿಮಲ  ಪ್ರಧ್ವಂಸಿನಃ  ಶ್ರೇಯಸೇ  ॥

ಮೂಕಂ  ಕರೋತಿ  ವಾಚಾಲಂ  ಪಂಗುಂ  ಲಂಘಯತೇ  ಗಿರಿಮ್  ।
ಯತ್ಕೃಪಾ  ತಮಹಂ  ವಂದೇ  ಪರಮಾನಂದಮಾಧವಮ್  ॥

ಶಾಂತಾಕಾರಂ  ಭುಜಗಶಯನಂ  ಪದ್ಮನಾಭಂ  ಸುರೇಶಂ
ವಿಶ್ವಾಧಾರಂ  ಗಗನಸದೃಶಂ  ಮೇಘವರ್ಣಂ  ಶುಭಾಂಗಮ್  ।
ಲಕ್ಷ್ಮೀಕಾಂತಂ  ಕಮಲನಯನಂ  ಯೋಗಿಹೃದ್ಧ್ಯಾನಗಮ್ಯಂ
ವಂದೇ  ವಿಷ್ಣುಂ  ಭವಭಯಹರಂ  ಸರ್ವ  ಲೋಕೈಕನಾಥಮ್  ॥



ಯಂ  ಬ್ರಹ್ಮಾವರುಣೇಂದ್ರರುದ್ರಮರುತಃ  ಸ್ತುನ್ವಂತಿ
ದಿವ್ಯೈಃ  ಸ್ತವೈಃ
ವೇದೈಃ  ಸಾಂಗಪದಕ್ರಮೋಪನಿಷದೈಃ  ಗಾಯಂತಿ  ಯಂ  ಸಾಮಗಾಃ  ।
ಧ್ಯಾನಾವಸ್ಥಿತ  ತದ್ಗತೇನ  ಮನಸಾ  ಪಶ್ಯಂತಿ  ಯಂ  ಯೋಗಿನಃ
ಯಸ್ಯಾಂತಂ  ನ  ವಿದುಸ್ಸುರಾಸುರಗಣಾಃ  ದೇವಾಯ  ತಸ್ಮೈ  ನಮಃ  ॥

ನಾರಾಯಣಂ  ನಮಸ್ಕೃತ್ಯ  ನರಂಚೈವ  ನರೋತ್ತಮಮ್  ।
ದೇವೀಂ  ಸರಸ್ವತೀಂ  ವ್ಯಾಸಂ  ತತೋ  ಜಯಮುದೀರಯೇತ್  ॥

ಸಚ್ಚಿದಾನಂದರೂಪಾಯ  ಕೃಷ್ಣಾಯಾಕ್ಲಿಷ್ಟಕಾರಿಣೇ  ।
ನಮೋ  ವೇದಾಂತವೇದ್ಯಾಯ  ಗುರವೇ  ಬುದ್ಧಿಸಾಕ್ಷಿಣೇ॥

ಸರ್ವೋಪನಿಷದೋ  ಗಾವಃ  ದೋಗ್ಧಾ  ಗೋಪಾಲನಂದನಃ  ।
ಪಾರ್ಥೋ  ವತ್ಸಃ  ಸುಧೀರ್ಭೋಕ್ತಾ  ದುಗ್ಧಂ  ಗೀತಾಮೃತಂ  ಮಹತ್
॥

ಗೀತಾಶಾಸ್ತ್ರಮಿದಂ  ಪುಣ್ಯಂ  ಯಃ  ಪಠೇತ್  ಪ್ರಯತಃ  ಪುಮಾನ್  ।
ವಿಷ್ಣೋಃ  ಪದಮವಾಪ್ನೋತಿ  ಭಯಶೋಕಾದಿ  ವರ್ಜಿತಃ  ॥

ಏಕಂ  ಶಾಸ್ತ್ರಂ  ದೇವಕೀಪುತ್ರಗೀತಂ  ಏಕೋ  ದೇವೋ
ದೇವಕೀಪುತ್ರ  ಏವ  ।
ಏಕೋ  ಮಂತ್ರಸ್ತಸ್ಯ  ನಾಮಾನಿ  ಯಾನಿ  ಕರ್ಮಾಪ್ಯೇಕಂ  ತಸ್ಯ
ದೇವಸ್ಯ  ಸೇವಾ  ॥

॥  ಓಂ  ಶ್ರೀ  ಕೃಷ್ಣಾಯ  ಪರಮಾತ್ಮನೇ  ನಮಃ  ॥

